
ქ. თბილისი 

საქართველოს ზღვისპირეთში ქიმიური წარმოების საკითხთა კომისიის შექმნის შესახებ

1. „საქართველოს მთავრობის სტრუქტურის, უფლებამოსილებისა და საქმიანობის წესის შესახებ” საქართველოს კანონის 29-ე მუხლის პირველი პუნქტის საფუძველზე შეიქმნას საქართველოს ზღვისპირეთში ქიმიური წარმოების საკითხთა კომისია შემდეგი შემადგენლობით:

ზურაბ ნოღაიდელი – საქართველოს პრემიერ-მინისტრი, კომისიის თავმჯდომარე

ალექსი ალექსიშვილი – საქართველოს ეკონომიკური განვითარების მინისტრი
კახა ბაინდურაშვილი – საქართველოს მთავრობის კანცელარიის განვითარების პოლიტიკის დეპარტამენტის უფროსი, პრემიერ-მინისტრის მრჩეველი

კახა ბენდუქიძე – საქართველოს სახელმწიფო მინისტრი რეფორმების კოორდინაციის საკითხებში, კომისიის თავმჯდომარის მოადგილე

ირაკლი ეზუგბაია – საქართველოს პრემიერ-მინისტრის მრჩეველი, კომისიის მდივანი

დავით ინგოროყვა – საქართველოს გაზის საერთაშორისო კორპორაციის თავმჯდომარე

დავით ნატროშვილი – საქართველოს ეროვნული საინვესტიციო სააგენტოს დირექტორი

გიორგი პაპუაშვილი – საქართველოს გარემოს დაცვისა და ბუნებრივი რესურსების მინისტრი

გიორგი უგულავა – საქართველოს პრეზიდენტის სახელმწიფო რწმუნებული სამეგრელო-ზემო სვანეთში.

2. დამტკიცდეს საქართველოს ზღვისპირეთში ქიმიური წარმოების საკითხთა კომისიის თანდართული დებულება.

3. დადგენილების შესრულების კონტროლი განახორციელოს საქართველოს სახელმწიფო მინისტრმა რეფორმების კოორდინაციის საკითხებში კ. ბენდუქიძემ.

4. დადგენილება ამოქმედდეს გამოქვეყნებისთანავე.

პრემიერ-მინისტრი

 ზ. ნოღაიდელი

საქართველოს ზღვისპირეთში ქიმიური წარმოების საკითხთა კომისიის

დ ე ბ უ ლ ე ბ ა


მუხლი 1. ზოგადი დებულებანი

1. საქართველოს ზღვისპირეთში ქიმიური წარმოების საკითხთა კომისია (შემდგომში – კომისია) არის საქართველოს მთავრობის სათათბირო ორგანო, რომელიც შეისწავლის საქართველოს ზღვისპირეთში ქიმიური წარმოების შექმნის მიზანშეწონილობის საკითხს და საქართველოს მთავრობას წარუდგენს სათანადო წინადადებებს.

2. კომისია თავის საქმიანობას წარმართავს საქართველოს კანონების, საქართველოს მთავრობის დადგენილებების, განკარგულებებისა და ამ დებულების შესაბამისად.


მუხლი 2. კომისიის ძირითადი ამოცანა

კომისიის ძირითადი ამოცანაა შეისწავლოს და განიხილოს საქართველოს ზღვისპირეთში ქიმიური წარმოების შექმნის მიზანშეწონილობის საკითხი და საქართველოს მთავრობას წარუდგინოს შესაბამისი დასკვნები და წინადადებები, ასევე აწარმოოს მოლაპარაკება დაინტერესებულ მხარეებთან.


მუხლი 3. კომისიის უფლებამოსილებანი

კომისია უფლებამოსილია:

ა) შეისწავლოს და განიხილოს საქართველოს ზღვისპირეთში ქიმიური წარმოების შექმნის მიზანშეწონილობის საკითხი და შესაბამისი დასკვნები და წინადადებები წარუდგინოს საქართველოს მთავრობას, ასევე აწარმოოს მოლაპარაკება დაინტერესებულ მხარეებთან;

ბ) კანონმდებლობით დადგენილი წესით გამოითხოვოს შესაბამისი ინფორმაცია;

გ) საქართველოს მთავრობას წარუდგინოს წინადადებები საქართველოს ზღვისპირეთში ქიმიური წარმოების შექმნის თაობაზე;

დ) შექმნას სამუშაო ჯგუფები ცალკეულ საკითხთა მომზადებისა და შემუშავებისათვის;

ე) მოიწვიოს შესაბამისი სპეციალისტები კონკრეტული საკითხების გადასაწყვეტად.


მუხლი 4. კომისიის ხელმძღვანელობა

1. კომისიის თავმჯდომარე:

ა) ხელმძღვანელობს კომისიის საქმიანობას;

ბ) ამტკიცებს კომისიის სამუშაო განრიგს;

გ) იწვევს და წარმართავს კომისიის სხდომებს;

დ) წარმოადგენს კომისიას მესამე პირებთან ურთიერთობაში.

2. კომისიის თავმჯდომარის მოადგილე კომისიის თავმჯდომარის არყოფნისას ასრულებს მის უფლება-მოსილებებს.

3. კომისიის მდივანი:

ა) უზრუნველყოფს კომისიის სხდომის გამართვის ორგანიზებას;

ბ) პასუხისმგებელია კომისიის სხდომის ოქმის სწორად და ზუსტად შედგენის, სხდომათა მასალების შენახვისა და დაცვისათვის.

4. კომისიის წევრის უფლებამოსილების ვადამდე შეწყვეტის შემთხვევაში საქართველოს მთავრობა ერთ კვირაში ნიშნავს კომისიის ახალ წევრს.


მუხლი 5. კომისიის გადაწყვეტილების მიღების წესი

1. კომისია გადაწყვეტილებას იღებს დასკვნების სახით თავის სხდომებზე.

2. სხდომა უფლებამოსილია მიიღოს გადაწყვეტილება, თუ მას ესწრება კომისიის წევრთა ნახევარზე მეტი.

3. კომისიის სხდომაზე გადაწყვეტილება მიიღება დამსწრეთა ხმების უბრალო უმრავლესობით, მაგრამ სულ ცოტა კომისიის შემადგენლობის 1/3-ის მიერ.

4. კომისიის შეკრების წესს განსაზღვრავს კომისიის თავმჯდომარე.


მუხლი 6. კომისიის საქმიანობის ორგანიზაციულ-ტექნიკური უზრუნველყოფა

კომისიის საქმიანობის ორგანიზაციულ-ტექნიკურ უზრუნველყოფას ახორციელებს რეფორმების კოორდინაციის საკითხებში საქართველოს სახელმწიფო მინისტრის აპარატი.


მუხლი 7. კომისიის დებულებაში ცვლილებებისა და დამატებების შეტანის წესი

კომისიის დებულებაში ცვლილებები და დამატებები შეიტანება მთავრობის დადგენილებით კანონმდებლობით დადგენილი წესით.

